
Amlanapankajamalabandha Panchakam

અમ્લાનપઙ્કજમાલાબન્ધપઞ્ચકમ્

(સ્રગ્ધરાવૃત્તમ્ *)
ધાતા દાતાવિતા ત્વં ગૃહ ઇહ ગહને લોકશોકઘ્નકર્મા
દીનાનાં નાથ! નાન્યો (૧)હૃતનતપતનસ્ત્વાં વિના વિશ્વવિત્તઃ(૨) ।
(૩)માયેગા યે ન યે સ્વામનુ નનુ મનુજાસ્તૈઃ કૃતં કૃત્મકૃત્યં
વાવિદ્યાવિત્તવિઘ્નૈર્વત! હૃતમતયો રામ! વા મદ્યમત્તાઃ॥ ૧॥
જ્ઞાનાત્માનાદિનાથઃ (૪)સ્વજનજયજનુઃ પાવનો વર્ણ્યવર્યઃ
સેવા તે વાસવાર્હા કિમુત મુનિમુદે રામ! ભૂમન્ ! નમસ્તે ।
(૫)કાલં કાલં બલં ત્વદ્ભુજમજ! । ન જહાતીશ! ભો શર્વશક્તે!
ત્વં હંહો હન્ત(૬) ! હન્તા હરિરરિહરિણો રાવણોઽવદ્યવર્ત્મા॥ ૨॥
વીરો ધીરો ગુરો ! ત્વં શુચિ(૭)રુચિરુચિતં સેવિતું વિજ્ઞવિત્તં
મોદાઢ્યો દાસદાયઃ(૮) ખલબલવિલયો ભાવનાવત્સુ(૯) વશ્યઃ ।
શાન્તોઽનન્તોઽતિતોષાત્સમમમરમણે! । ભાસિ પાસિ સ્વસિદ્ધઃ
સાધુર્બન્ધુર્વિધુર્ભોઃ   કુરુ ગુરુકરુણાં સેવકેઽવ સ્વવત્સમ્॥ ૩॥
માને દાનેઽવનેઽલં ત્વમસિ મહિમનોમોહનો હર્ષહર્મ્યં
કીશાદીશાતિશાતં સુરનરવર! તે હ્યાદરાદત્ર દત્તમ્ ।
સ્વાચારં ચાપચારુવ્રતમત ઇતરે ત્વાં ન કેઽનર્ઘ્યનમ્રાઃ
સેવાં હ્યેવાઙ્ગ  વાઞ્છન્કપિરપિ સ પિનાકી સદા સખ્યસક્તઃ॥ ૪॥
સ્વૌજા(૧૦) રાજા પ્રજાનાં ત્વમતિમહિમહઃપાલકો લબ્ધલક્ષો
ભોગી ત્યાગી ભગી(૧૧) સોત્સવનવસવકો મન્દકન્દર્પદર્પઃ ।
આશાનાશાન્ન શાઠ્યં કૃતમુત નતરાં ઘાત એતચ્ચ તજ્જ્ઞૈ-
ર્જ્ઞાતં તાતં હિતં ત્વાં જગુરગુરુગુરું (૧૨) જ્ઞાનિનો નિત્યનિષ્ઠાઃ॥ ૫॥
ઇતિ શ્રીરામનન્દનમયૂરેશ્વરકૃતં અમ્લાનપઙ્કજમાલાબન્ધપઞ્ચકં સમ્પૂર્ણમ્ ।
ટિપ્પણિ

અમ્લાનપઙ્કજમાલાબન્ધપઞ્ચકમ્

*સ્રગ્ધરાવૃત્તપાદે સર્વેઽપિ યતિવિભાગાઃ સમાનાઃ સપ્તાક્ષરાશ્ચ।અતશ્ચિત્રકાવ્યેષ્વન્યતમસ્યામ્લાનપઙ્કજમાલાબન્ધસ્ય
તદેવાતાવોપકરોતિ । અસ્મિન્ હિ દ્વાદશ યતિવિભાગાઃ પ્રતિશ્લોકં તાવન્તિ પઙ્કજાનીતિ કલ્પ્યતે ।
ઉદ્ધારરાતિસ્ત્વિયમ્ । પ્રથમસ્યાં પઙ્ક્તાવક્ષરમેકં દ્વિતીયસ્યાં ત્રીણ્યક્ષરાણિ તૃતીયસ્યાં ચ પુનરક્ષરમેકમિતિ ક્રમેણ
લિખિતે એતાન્યેવ પઞ્ચાક્ષરાણિ સપ્ત સમ્પદ્યન્તે । પ્રથમપઙ્ક્તિસ્થિતં  પ્રથમમક્ષરં , દ્વિતીયપઙ્ક્તિસ્થિતં  મધ્યમં
દ્વિતીયમક્ષરં , દ્વિતીયપઙ્ક્તિસ્થિતં  પ્રથમ તૃતીયં, મધ્યમં ચતુર્થ, તૃતીયં પઞ્ચમં પુનર્મધ્યમં ષષ્ઠં , તૃતીયપઙ્ક્તિસ્થં
ચ સપ્તમમિતિ વાચનક્રમસ્તુ ઇહ યોજિતાદુદ્ધારાદર્શપત્રાદવગમ્યેત ।
૧। હૃતં નતાનાં ભક્તાનાં પતનં નાશો નિરયગમનં વા યેન સઃ ।
૨। વિશ્વમેવ વિત્તં ધનં યસ્ય તાદૃશઃ ।
૩। યે માયેશાઃ માયાધીનાઃ, યે ચ ત્વદનુસરણેઽનુત્કણ્ઠાઃ તેષાં નાન્યત્કિઞ્ચિત્કર્તવ્યં વિદ્યતે । તે હિ અવિદ્યૈવ વિત્તં
તદેવ વિનાસ્તૈર્દૂષિતમતયો ભવન્તિ વા મદ્યમત્તા વા ભવન્તીતિ કથઞ્ચિદ્યોજનીયમ્ ।
૪। સ્વજનાનાં ભક્તાનાં જયસ્યાભ્યુદયસ્ય જનુઃ પ્રભવઃ ।
૫। કાલં કાલં સર્વદા બલં ત્વદ્ભુજં ન જહાતીત્યન્વયઃ ।
૬। હંહો ઇત્યાશ્ચર્યાર્થકમવ્યયમ્ । હન્તા હરિઃ મારકઃ સિંહઃ  , નિન્ધકર્મા રાવણસ્તુ અરિહરિણઃ ।
૭। શુદ્ધતેજાઃ ।
૮। દાસસ્ય દાયઃ પિત્રાદ્યાગતં ધનમ્ ।
૯। ભક્તિમત્સુ ।
૧૦। સ્વયમ્પ્રકાશઃ ।
૧૧। સિદ્ધિસમ્પન્નઃ ।
૧૨। અવિદ્યમાનઃ ગુરુઃ શ્રેષ્ઠઃ યસ્ય સઃ અગુરુઃ સર્વશ્રેષ્ઠો ગુરુરિત્યર્થઃ ।

